
AN BHRUISÉIL

Ábhar: Tuairim ar an togra ón gCoimisiún le haghaidh Rialachán ó Pharlaimint na hEorpa 
agus ón gComhairle lena leasaítear Rialachán (AE) 2019/1009 a mhéid a 
bhaineann le lipéadú digiteach táirgí leasacháin AE (COM(2023)0098 – 
C9-0030/2023 – 2023/0049(COD))

A Chathaoirligh, a chara,

Údaraíodh don Choiste um Thalmhaíocht agus um Fhorbairt Tuaithe tuairim a tharraingt suas 
chuig do choiste, faoi Riail 56, maidir leis an togra ón gCoimisiún le haghaidh Rialachán lena 
leasaítear Rialachán (AE) 2019/1009 a mhéid a bhaineann le lipéadú digiteach táirgí 
leasacháin AE (COM(2023)0098 - 2023/0049(COD)). 

Chinn Coiste AGRI a thuairim a thíolacadh i bhfoirm litreach agus d’ainmnigh sé a Fheisire 
Dan-Ştefan Motreanu mar Rapóirtéir. Rinneadh a dhréacht-tuairim siúd a phlé agus a 
chomhaontú le Scáthrapóirtéirí AGRI, agus rinneadh vótáil uirthi agus glacadh í le linn an 
chruinnithe de Choiste AGRI a tionóladh an 30 Bealtaine. Cuireadh de chúram orm an tuairim 
sin a chur ar aghaidh chugat leis an litir seo.

Is mian leis an Rapóirtéir aird a tharraingt ar na pointí anseo thíos:

Tá táirgí leasacháin bunriachtanach le haghaidh na slándála bia, le haghaidh ioncam 
feirmeoirí a choimirciú agus le haghaidh cuspóir CBT i dtaobh na táirgiúlachta talmhaíochta, 
a chumhdaítear in CFAE (Airteagal 39), a áirithiú. Tá faisnéis maidir le húsáid, sábháilteacht 
agus éifeachtúlacht agranamaíoch táirgí leasacháin ríthábhachtach chun na spriocanna sin a 
bhaint amach. Cé gurb é a rinneadh le Rialachán (AE) 2019/1009 ná ceanglais lipéadaithe le 
haghaidh táirgí leasacháin a mhodhnú go suntasach, d’fhág sé sin gurb amhlaidh, i gcásanna 
áirithe, a bhíonn lipéid ann a bhíonn costasach a dhéanamh agus a mbíonn barraíocht faisnéise 
neamhriachtanaí orthu.

Is geal le Coiste AGRI an togra ón gCoimisiún chun ceanglais lipéadaithe digitigh dheonacha 
a bhunú nuair a dhéantar táirgí leasacháin a cheaptar i gcomhair oibreoirí eacnamaíocha nó i 
gcomhair úsáideoirí deiridh a chur ar an margadh (Airteagal 11a) agus iarrann sé ar Choiste 
IMCO na forálacha sin a choinneáil maille leis an sainmhíniú ar phacáistiú (Airteagal 2). Dá 
mbeadh lipéad digiteach ann, chuirfí dlús leis an gclaochlú digiteach agus glas san Eoraip, 
laghdófaí an dramhaíl ó phacáistíocht agus b’fhéidir go dtiocfadh laghdú ar phraghsanna 
leasacháin, rud a rachadh chun tairbhe d’fheirmeoirí. 

Iarrann Coiste AGRI ar Choiste IMCO an tagairt do ‘úsáideoirí deiridh’ a choinneáil, mar a 
mhol an Coimisiún. Rud fritorthúil a bheadh ann idirdhealú a bheith ann idir catagóirí 
úsáideoirí deiridh chun raon feidhme an lipéadaithe dhigitigh a leathnú óir:
- is gnách feirmeoirí a bheith anonn in aois1, agus a bheith ar bheagán scileanna digiteacha 2,3. 
- is féidir mórdhúshláin nascachta digití a bheith ann i gceantair thuaithe, agus go háirithe i 
réigiúin iargúlta agus i réigiúin tuaithe lagfhorbartha. 
- b’fhéidir go mbeadh ar fheirmeoirí dul i ngleic le comhartha guagach sa ghort / ar an 
bhfeirm, gearradh cumhachta, ceallra díluchtaithe, cliseadh trealaimh nó le deacrachtaí 
teicniúla eile.

Trí na forálacha a leagtar amach in Airteagal 11a a choinneáil maille leis na maoluithe dá 
dtagraítear in Iarscríbhinn III den togra, áiritheofar go mbeidh rochtain ag feirmeoirí ar an 
bhfaisnéis bhunúsach faoi na táirgí arna gceannach in áit ar bith agus in am ar bith.

Is geal le Coiste AGRI na ceanglais atáthar a mholadh i gcomhair lipéid dhigiteacha 
(Airteagal 11b), ach measann sé go bhféadfaí feabhas a chur orthu trína áirithiú go mbeidh an 
fhaisnéis dhigiteach inrochtana d’úsáideoirí san Aontas gan bhac gan dua trí bhíthin 
teicneolaíochtaí digiteacha a úsáidtear go forleathan atá comhoiriúnach leis na mórchórais 
oibriúcháin agus na príomhbhrabhsálaithe uile, agus freisin trína áirithiú nach mbeidh gá le 
pasfhocal, clárú ná aon fheidhmchlár sonrach chun an lipéad a rochtain agus fós riachtanais 
grúpaí leochaileacha a chur san áireamh.

Sa bhreis air sin, ba cheart mír 3, pointe (e), a leasú chun infhaighteacht an lipéid dhigitigh a 
shocrú ag 5 bliana ar a laghad ón uair a chuirtear táirge leasacháin sin an Aontais ar an 
margadh, ach, más féidir, go dáta éaga an táirge sin. 

Chun a áirithiú go mbainfear úsáid bharrfheabhsaithe as táirgí leasacháin, molann Coiste 
AGRI go dtabharfaí isteach forálacha maidir le moltaí breise deonacha trí na lipéid 
dhigiteacha, trína dtabharfaí comhairle i dtaobh bairr éagsúla, samplaí de dhea-chleachtais a 
úsáidtear chun caillteanas cothaitheach a chosc, nó trína leagfaí béim ar na deiseanna atá ann i 
leith na mapála ithreach mar gheall ar réitigh dhigiteacha amhail FaST4 a bheith ann. 

1 https://ec.europa.eu/eurostat/statistics-explained/index.php?oldid=431368
2https://ec.europa.eu/eurostat/web/products-eurostat-news/w/ddn-20230320-2?language=ga
3https://ec.europa.eu/eurostat/statistics-explained/index.php?title=Being_young_in_Europe_today_-
_digital_world&oldid=566905#Digital_skills
4 https://fastplatform.eu/

Bheadh Coiste AGRI buíoch dá bhféadfadh Coiste IMCO na breithnithe thuasluaite a chur 
san áireamh i bhfianaise ghlacadh a thuarascála ar an togra ón gCoimisiún i dtrácht.

Le dea-mhéin,

Norbert Lins


